
बर्दिया - धेरैका लागि तारेफूल वा दामिनी फूल (क्यामो) काम नलाग्ने झारपातजस्तै हुन सक्ला तर बर्दियाका अढाई सय किसानका लागि यही झारपात
आम्दानीको राम्रो स्रोत भएको छ । बन्यजन्तुले बाली सखाप पार्ने राष्ट्रिय निकुन्जनजिकै खेतमा उनीहरु क्यामो लगाइरहेका छन् र प्रतिलिटर ३७
हजारमा क्यामो तेल बेचेर खर्च जोहो गरिरहेका छन् ।

      

बर्दियाका किसानले उत्पादन गर्ने यो तेल युरोप निर्यात हुने गरेको छ । १६ देखि ३० वर्ष उमेरका युवा क्यामोको खेतीमा लागेका छन् । कृषक
जगतप्रसाद चौधरीका अनुसार स्थानीय कृषक समूहका २ सय ६० कृषक एक वर्षदेखि क्यामोको भरमा जीविका चलाइरहेका छन् ।

  

उनका अनुसार गत वर्ष २१ हजार रुपैयाँ लिटर बिक्री भएको तेलको भाउ यसपालि ३७ हजार तय गरिएको छ । असार साउनबाहेक लगाएको सय दिनमा
यसबाट दुइपल्ट तेल उत्पादन हुन्छ । १ केजी तेल उत्पादनका लागि किसानको ७ हजार रुपैयाँ लगानी गर्नुपर्छ । १ बिघा जग्गामा ३ लिटरसम्म तेल
उत्पादन हुने उनले बताए ।

  

'यसपालि एक लिटरमा ३० हजार रुपैयाँ नाफा हुँदै छ,' सामुदायिक वन उपभोक्ता समूहमा आवद्ध चौधरीले खुसी व्यक्त गरे, 'वन्यजन्तुले नखाने भएकाले
हाम्रो खेतका लागि यसको उत्पादन बढी फाइदाजनक देखिएको छ ।' बार्षिक ३ क्विन्टल गहुँ फल्ने खेतमा गत वर्ष चार महिनामै उनले ३४ हजार
कमाएका थिए । पाँच क्विन्टल क्यामो प्रशोधनबाट आधा लिटर तेल उत्पादन हुन्छ ।

  

तेल प्रशोधनका लागि राष्ट्रिय प्रकृति संरक्षण कोसको ११ लाख सहयोगमा मेसिन स्थापना गरिएको छ । बर्दियामा तीनवटा क्यामो उद्योगबाट गत वर्ष
२५ किलो तेल उत्पादन भएको थियो । यसपालि ५० किलो उत्पादन तयारी भइरहेको छ ।

  

बंगलादेश भारत हुँदै यसको वीउ नेपाल आएको हो । अमेरिकी सहयोग नियोगले युवा उद्यमी बनाउन क्यामो उत्पादनको सुविधा जुटाइदिएको हो । स्थानीय
कृषक आनन्दराम थारुले अरु बाली जंगली जनावरबाट जोगाउन नसकिने तर क्यामोमा त्यो समस्या नरहेकाले आर्थिक सहयोग हुने बताए । 'यसपालि म
२० हजार कमाउने योजनामा छु,' थोरै जमिन भएका उनले भने, 'गत वर्ष ३ सय ३० ग्राम उत्पादन भयो ।'

